
Shri Mukundamuktavali

ಶ್ರೀಮುಕುಂದಮುಕ್ತಾವಲೀ

ಶ್ರೀವ್ರಜನಾಗರಾಯ ನಮಃ .
ನವಜಲಧವರ್ಣಂ ಚಂಪಕೋದ್ಭಾಸಿಕರ್ಣಂ
ವಿಕಸಿತನಲಿನಾಸ್ಯಂ ವಿಸ್ಫುರನ್ಮಂದಹಾಸ್ಯಂ .

ಕನಕರುಚಿದುಕೂಲಂ ಚಾರುಬರ್ಹಾವಚೂಲಂ
ಕಮಪಿ ನಿಖಿಲಸಾರಂ ನೌಮಿ ಗೋಪಕುಮಾರಂ .. 1..

ಮುಖಜಿತಶರದಿಂದುಃ ಕೇಲ್ಲಾವಣ್ಯಸಿಂಧುಃ
ಕರವಿನ್ಹಿತಕಂದುರ್ವಲ್ಲವೀಪ್ರಾಣಬಂಧುಃ .
ವಪುರುಪಸೃತರೇಣುಃ ಕಕ್ಷನಿಕ್ಷಿಪ್ತವೇಣು-
ರ್ವಚನವಶಗಧೇನುಃ ಪಾತು ಮಾಂ ನಂದಸೂನುಃ .. 2..
..ಮಾಲಿನೀ ..

ಧ್ವಸ್ತದುಷ್ಟಶಂಖಚೂಡ ವಲ್ಲವೀಕುಲೋಪಗೂಢ
ಭಕ್ತಮಾನಸಾಧಿರೂಢ ನೀಲಕಂಠಪಿಂಛಚೂಡ .

ಕಂಠಲಂಬಿಮಂಜುಗುಂಜ ಕೇಲಿಲಬ್ಧರಮ್ಯಕುಂಜ
ಕರ್ಣವರ್ತಿಫುಲ್ಲಕುಂದ ಪಾಹಿ ದೇವ ಮಾಂ ಮುಕುಂದ .. 3..

ಯಜ್ಞಭಂಗರೌಷ್ಟಶತ್ರುನುನ್ನಘೋರಮೇಘಚಕ್ರ
ವೃಷ್ಟಿಪುರಖಿನ್ನಗೋಪವೀಕ್ಷಣೋಪಜಾತಕೋಪ .

ಕ್ಷಿಪ್ರಸವ್ಯಹಸ್ತಪದ್ಮಧಾರಿತೋಚ್ಚಶೈಲಸದ್ಮ
ಗುಪ್ತಗೋಷ್ಠ ರಕ್ಷ ರಕ್ಷ ಮಾಂ ತಥಾದ್ಯ ಪಂಕಜಾಕ್ಷ .. 4..

..ಚಿತ್ರಾ ..
ಮುಕ್ತಾಹಾರಂ ದಧದುಡುಚಕ್ರಾಕಾರಂ
ಸಾರಂ ಗೋಪೀಮನಸಿ ಮನೋಜಾರೋಪೀ .

ಕೋಪೀ ಕಂಸೇ ಖಲನಿಕುರಂಬೋತ್ತಂಸೇ
ವಂಶೇ ರಂಗೀ ದಿಶತು ನಃ ಶಾರ್ಙ್ಗೀ .. 5..

ಲೀಲೋದ್ದಾಮಾ ಜಲಧರಮಾಲಾಶ್ಯಾಮಾ
ಕ್ಷಾಮಾಃ ಕಾಮಾದಭಿರಚಯಂತೀ ರಾಮಾಃ .
ಸಾ ಮಾಮವ್ಯಾದಖಿಲಮುನೀನಾಂ ಸ್ತವ್ಯಾ

ಶ್ರೀಮುಕುಂದಮುಕ್ತಾವಲೀ

ಗವ್ಯಾಪೂರ್ತಿಃ ಪ್ರಭುರಘಶತ್ರೋರ್ಮೂರ್ತಿಃ .. 6..
..ಜಲಧರಮಾಲಾ ..

ಪರ್ವವರ್ತುಲಶರ್ವರೀಪತಿಗರ್ವರೀತಿಹರಾನನಂ
ನಂದನಂದನಮಿಂದಿರಾಕೃತವಂದನಂ ಧೃತಚಂದನಂ .

ಸುಂದರೀರತಿಮಂದಿರೀಕೃತಕಂದರಂ ಧೃತಮಂದರಂ
ಕುಂಡಲದ್ಯುತಿಮಂಡಲಪ್ಲುತಕಂಧರಂ ಭಜ ಸುಂದರಂ .. 7..

ಗೋಕುಲಾಂಗನಮಂಡನಂ ಕೃತಪೂತನಾಭವಮೋಚನಂ
ಕುಂದಸುಂದರದಂತಮಂಬುಜವೃಂದವಂದಿತಲೋಚನಂ .

ಸೌರಭಾಕರಫುಲ್ಲಪುಷ್ಕರವಿಸ್ಫುರತ್ಕರಪಲ್ಲವಂ
ದೈವತವ್ರಜದುರ್ಲಭಂ ಭಜ ವಲ್ಲವೀಕುಲವಲ್ಲಭಂ .. 8..

.. ರಂಗಿನೀ ..

ತುಂಡಕಾಂತಿದಂಡಿತೋರುಪಾಂಡುರಾಂಶುಮಂಡಲಂ
ಗಂಡಪಾಲಿತಾಂಡಬಾಲಿಶಾಲಿರತ್ನಕುಂಡಲಂ .

ಫುಲ್ಲಪುಂಡರೀಕಷಂಡಕೢಪ್ತಮಾಲ್ಯಮಂಡನಂ
ಚಂಡಬಾಹುದಂಡಮತ್ರ ನೌಮಿ ಕಂಸಖಂಡನಂ .. 9..

ಉತ್ತರಂಗದಂಗರಾಗಸಂಗಮಾತಿಪಿಂಗಲ-

ಸ್ತುಂಗಶೃಂಗಸಂಗಿಪಾಣಿರಂಗನಾತಿಮಂಗಲಃ .
ದಿಗ್ವಿಲಾಸಿಮಲ್ಲಿಹಾಸಿ ಕೀರ್ತಿವಲ್ಲಿಪಲ್ಲವ-

ಸ್ತ್ವಾಂ ಸ ಪಾತು ಫುಲ್ಲಚಾರುಚಿಲ್ಲಿರದ್ಯ ವಲ್ಲವಃ .. 10..
.. ತೂಣಕಂ ..

ಇಂದ್ರನಿವಾರಂ ವ್ರಜಪತಿವಾರಂ
ನಿರ್ಧುತವಾರಂ ಹೃತಘನವಾರಂ .

ರಕ್ಷಿತಗೋತ್ರಂ ಪ್ರೀಣಿತಗೋತ್ರಂ
ತ್ವಾಂ ಧೃತಗೋತ್ರಂ ನೌಮಿ ಸಗೋತ್ರಂ .. 11..

ಕಂಸಮಹೀಪತಿಹೃದ್ಗತಶೂಲಂ
ಸಂತತಸೇವಿತಯಾಮುನಕೂಲಂ .

ವಂದೇ ಸುಂದರಚಂದ್ರಕಚೂಲಂ
ತ್ವಾಮಹಮಖಿಲಚರಾಚರಮೂಲಂ .. 12..

ಮಲಯಜರುಚಿರಸ್ತನುಜಿತಮುದಿರಃ
ಪಾಲಿತವಿಧುಸ್ತೋಷಿತವಸುಧಃ .
ಮಾಮತಿರಸಿಕಃ ಕೇಲಿಭಿರಧಿಕಃ
ಸಿತಸುಭಗರದಃ ಕೃಪಯತು ವರದಃ .. 13..

ಉರರೀಕೃತಮುರರೀರುತಭಂಗಂ
ನವಜಲಧರಕಿರಣೋಲ್ಲಸದಂಗಂ .

ಯುವತಿಹೃದಯಧೃತಮದನತರಂಗಂ
ಪ್ರಣಮತಯಾಮುನತಟಕೃತರಂಗಂ .. 14..

..ಪಜ್ಝಟಿಕಾ ..

ನವಾಂಭೋದನೀಲಂ ಜಗತ್ತೋಷಶೀಲಂ
ಮುಖಾಸಂಗಿವಂಶಂ ಶಿಖಂಡಾವತಂಸಂ .

ಕರಾಲಂಬಿವೇತ್ರಂ ವರಾಂಭೋಜನೇತ್ರಂ
ಧೃತಸ್ಫೀತಗುಂಜಂ ಭಜೇ ಲಬ್ಧಕುಂಜಂ .. 15..

ಹೃತಕ್ಷೌಣಿಭಾರಂ ಕೃತಕ್ಲೇಶಹಾರಂ
ಜಗದ್ಗೀತಸಾರಂ ಮಹಾರತ್ನಹಾರಂ .

ಮೃದುಶ್ಯಾಮಕೇಶಂ ಲಸದ್ವಾಮ್ಯವೇಶಂ
ಕೃಪಾಭಿರ್ನದೇಶಂ ಭಜೇ ವಲ್ಲವೇಶಂ .. 16..

..ಭುಜಂಗಪ್ರಯಾತಂ ..

ಉಲ್ಲಸದ್ವಲ್ಲವೀವಾಸಸಾಂ ತಸ್ಕರ-

ಸ್ತೇಜಸಾ ನಿರ್ಜಿತಪ್ರಸ್ಫುರದ್ಭಾಸ್ಕರಃ .
ಪೀನದೋಃಸ್ತಂಭಯೋರುಲ್ಲಸಚ್ಚಂದನಃ
ಪಾತು ವಃ ಸರ್ವತೋ ದೇವಕೀನಂದನಃ .. 17..
ಸಂಸೃತೇಸ್ತಾರಕಂ ತಂ ಗವಾಂ ಚಾರಕಂ
ವೇಣುನಾ ಮಂಡಿತಂ ಕ್ರೀಡನೇ ಪಂಡಿತಂ .

ಧಾತೃಭಿರ್ವೇಷಿಣಂ ದನವದ್ವೇಷಿಣಂ
ಚಿಂತಯ ಸ್ವಾಮಿನಂ ವಲ್ಲವೀಕಾಮಿನಂ .. 18..

..ಸ್ರಗ್ವಿಣೀ ..

ಉಪಾತ್ತಕವಲಂ ಪರಾಗಶಬಲಂ
ಸದೇಕಶರಣಂ ಸರೋಜಚರಣಂ .

ಅರಿಷ್ಟದಲನಂ ವಿಕೃಷ್ಟಲಲನಂ
ನಮಾಮಿ ಸಮಹಂ ಸದೈವ ತಮಹಂ .. 19..

ವಿಹಾರಸದನಂ ಮನೋಜ್ಞರದನಂ
ಪ್ರಣೀತಮದನಂ ಶಶಂಕವದನಂ .

ಉರಃಸ್ಥಕಮಲಂಯಶೋಭಿರಮಲಂ
ಕರಾತ್ತಕಮಲಂ ಭಜಸ್ವ ತಮಲಂ .. 20..

..ಜಲೋದ್ಧತಗತಿಃ ..

ದುಷ್ಟಧ್ವಂಸಃ ಕರ್ಣಿಕಾರಾವತಂಸಃ
ಖೇಲದ್ವಂಶೀ ಪಂಚಮಧ್ವಾನಶಂಸೀ .

ಗೋಪೀಚೇತಃಕೇಲಿಭಂಗಿನಿಕೇತಃ
ಪಾತು ಸ್ವೈರೀ ಹಂತ ವಃ ಕಂಸವೈರೀ .. 21..

ವೃಂದಾಟವ್ಯಾಂ ಕೇಲಿಮಾನಂದನವ್ಯಾಂ
ಕುರ್ವನ್ನಾರೀಚಿತ್ತಕಂದರ್ಪಧಾರೀ .

ನರ್ಮೋದ್ಗಾರೀ ಮಾಂ ದುಕೂಲಾಪಹಾರೀ
ನೀಪಾರೂಢಃ ಪಾತು ಬರ್ಹಾವಚೂಡಃ .. 22..
.. ಶಾಲಿನೀ ..

ರುಚಿರನಖೇ ರಚಯ ಸಖೇ
ವಲಿತರತಿಂ ಭಜನತತಿಂ .

ತ್ವಮವಿರತಿಸ್ತ್ವರಿತಗತಿ-
ರ್ನತಶರಣೇ ಹರಿಚರಣೇ .. 23..

ರುಚಿರಪಟಃ ಪುಲಿನನಟಃ
ಪಶುಪಗತಿರ್ಗುಣವಸತಿಃ .
ಸ ಮಮ ಶುಚಿರ್ಜಲದರುಚಿ-

ರ್ಮನಸಿ ಪರಿಸ್ಫುರತು ಹರಿಃ .. 24..
.. ತ್ವರಿತಗತಿಃ ..
ಕೇಲಿವಿಹಿತಯಮುಲಾರ್ಜುನಭಂಜನ
ಸುಲಲಿತಚರಿತನಿಖಿಲಜನರಂಜನ .

ಲೋಚನನರ್ತನಜಿತಚಲಖಂಜನ
ಮಾಂ ಪರಿಪಾಲಯ ಕಾಲಿಯಗಂಜನ .. 25..

ಭುವನವಿಸೃತ್ವರಮಹಿಮಾಡಂಬರ
ವಿರಚಿತನಿಖಿಲಖಲೋತ್ಕರಸಂವರ .

ವಿತರಯಶೋದಾತನಯ ವರಂ ವರಂ
ಅಭಿಲಷಿತಂ ಮೇ ಧೃತಪೀತಾಂಬರ .. 26..

ಚಿಕುರಕರಂಬಿತ ಚಾರುಶಿಖಂಡಂ
ಭಾಲವಿನಿರ್ಜಿತವರಶಶಿಖಂಡಂ .

ರದರುಚಿರ್ನಿರ್ಧೂತಮುದ್ರಿತಕುಂದಂ
ಕುರುತ ಬುಧಾ ಹೃದಿ ಸಪದಿ ಮುಕುಂದಂ .. 27..

ಯಃ ಪರಿರಕ್ಷಿತಸುರಭೀಲಕ್ಷ-
ಸ್ತದಪಿ ಚ ಸುರಭೀಮರ್ದನದಕ್ಷಃ .

ಮುರಲೀವಾದನಖುರಲೀಶಾಲೀ
ಸ ದಿಶತು ಕುಶಲಂ ತವ ವನಮಾಲೀ .. 28..

..ಪಜ್ಝಟಿಕಾ ..

ರಮಿತನಿಖಿಲಡಿಂಬೇ ವೇಣುಪೀತೋಷ್ಠಬಿಂಬೇ
ಹತಖಲನಿಕುರಂಬೇ ವಲ್ಲವೀದತ್ತಚುಂಬೇ .

ಭವತು ಮಹಿತನಂದೇ ತತ್ರ ವಃ ಕೇಲಿಕಂದೇ
ಜಗದವಿರಲತುಂದೇ ಭಕ್ತಿರುರ್ವೀ ಮುಕುಂದೇ .. 29..

ಪಶುಪಯುವತೀಗೋಷ್ಠೀಚುಂಬಿತಶ್ರೀಮದೋಷ್ಠೀ
ಸ್ಮರತರಲಿತದೃಷ್ಟಿನಿರ್ಮಿತಾನಂದವೃಷ್ಟಿಃ .
ನವಜಲಧರಧಾಮಾ ಪಾತು ವಃ ಕೃಷ್ಣನಾಮಾ
ಭುವನಮಧುರವೇಶಾ ಮಾಲಿನೀ ಮುಕ್ತಿರೇಷಾ .. 30..

..ಮಾಲಿನೀ ..

ಇತಿ ಶ್ರೀರೂಪಗೋಸ್ವಾಮಿವಿರಚಿತಸ್ತವಮಾಲಾಯಾಂ ಶ್ರೀಮುಕುಂದಮುಕ್ತಾವಲಿಃ
ಸಮಾಪ್ತಾ .

